
SOLIQ MA’MURCHILIGI ORQALI 
TADBIRKORLIK SUBYEKTLARINING 
BARQAROR FAOLIYAT YURITISHINI 
TA’MINLASH MUAMMOLARI

Annotatsiya. Mazkur maqolada soliq ma’murchiligini takomillashtirish orqali tadbirkorlik subyektlarining 
barqaror faoliyat yuritishini ta’minlash masalalari tadqiq etilgan. Soliq ma’murchiligining zamonaviy 
yondashuvlari, raqamli transformatsiya jarayonlari, soliq yukining tadbirkorlik faoliyatiga ta’siri hamda mavjud 
institutsional muammolar ilmiy jihatdan tahlil qilingan. O‘zbekiston Respublikasidagi amaldagi holat statistik 
ma’lumotlar asosida baholanib, xalqaro tajriba bilan qiyosiy tahlil amalga oshirilgan. Tadqiqot natijasida 
tadbirkorlik subyektlarining moliyaviy barqarorligini mustahkamlash, ixtiyoriy soliq to‘lov intizomini oshirish 
hamda riskka asoslangan soliq nazoratini kengaytirish bo‘yicha amaliy taklif va tavsiyalar ishlab chiqilgan.

Kalit so‘zlar: soliq ma’murchiligi, tadbirkorlik subyektlari, barqaror rivojlanish, soliq siyosati, raqamlashtirish, 
soliq intizomi, risklarni boshqarish, iqtisodiy xavfsizlik.

Abstract. This article examines the issues of ensuring the sustainable operation of business entities 
through the improvement of tax administration. Modern approaches to tax administration, digital transformation 
processes, the impact of the tax burden on entrepreneurial activities, and existing institutional challenges 
are analyzed from a scientific perspective. The current situation in the Republic of Uzbekistan is assessed 
based on statistical data and compared with international experience. The research findings provide practical 
recommendations aimed at strengthening the financial sustainability of business entities, enhancing voluntary 
tax compliance, and expanding the application of risk-based tax control mechanisms.

Keywords: tax administration, business entities, sustainable development, tax policy, digitalization, tax 
compliance, risk management, economic security.

Аннотация. В данной статье исследуются вопросы обеспечения устойчивой деятельности 
субъектов предпринимательства посредством совершенствования налогового администрирования. 
Научно проанализированы современные подходы к налоговому администрированию, процессы 
цифровой трансформации, влияние налоговой нагрузки на предпринимательскую деятельность, а 
также существующие институциональные проблемы. Текущее состояние в Республике Узбекистан 
оценено на основе статистических данных, проведён сравнительный анализ с международным опытом. 
По результатам исследования разработаны практические предложения и рекомендации, направленные 
на укрепление финансовой устойчивости субъектов предпринимательства, повышение уровня 
добровольного соблюдения налоговых обязательств и расширение применения риск-ориентированного 
налогового контроля.

Ключевые слова: налоговое администрирование, субъекты предпринимательства, устойчивое 
развитие, налоговая политика, цифровизация, налоговая дисциплина, управление рисками, экономи-
ческая безопасность.

K I R I S H
Jahon iqtisodiyotining globallashuvi, raqamli transformatsiya jarayonlarining jadallashuvi hamda iqtisodiy 

munosabatlarning murakkablashib borishi sharoitida tadbirkorlik subyektlarining barqaror faoliyat yuritishini 
ta’minlash davlat iqtisodiy siyosatining eng muhim strategik ustuvor yo‘nalishlaridan biriga aylanib bormoqda. 
Tadbirkorlik faoliyati mamlakat iqtisodiyotining asosiy harakatlantiruvchi kuchi sifatida yangi ish o‘rinlarini 
yaratish, aholi daromadlarini oshirish, ichki bozorni raqobatbardosh mahsulot va xizmatlar bilan ta’minlash 
hamda iqtisodiyotning innovatsion salohiyatini yuksaltirishda muhim o‘rin tutadi. Shu sababli tadbirkorlik 
subyektlari uchun qulay institutsional muhit yaratish, ularning moliyaviy barqarorligini ta’minlash va iqtisodiy 
xavfsizligini mustahkamlash davlat boshqaruvining ustuvor vazifalaridan biri hisoblanadi.

Mazkur vazifalarni samarali amalga oshirishda soliq ma’murchiligi alohida ahamiyat kasb etadi. Soliq 
ma’murchiligi nafaqat davlat budjeti daromadlarini shakllantirishning muhim vositasi, balki davlat va biznes 
o‘rtasidagi iqtisodiy munosabatlarni tartibga soluvchi strategik boshqaruv mexanizmi sifatida ham namoyon 
bo‘ladi. Samarali tashkil etilgan soliq ma’murchiligi tadbirkorlik subyektlarining ma’muriy xarajatlarini 
kamaytirish, soliq to‘lovchilar uchun qulay xizmatlar ko‘rsatish, ixtiyoriy soliq intizomini shakllantirish hamda 
yashirin iqtisodiyot ulushini qisqartirish imkonini beradi. Aksincha, ortiqcha byurokratik tartib-taomillar, 
murakkab hisobot tizimi, tez-tez o‘zgarib turuvchi normativ-huquqiy hujjatlar va nazorat mexanizmlarining 
yetarli darajada takomillashmaganligi tadbirkorlik subyektlarining barqaror rivojlanishiga muayyan ta’sir 
ko‘rsatishi mumkin.

So‘nggi yillarda dunyoning ko‘plab mamlakatlarida soliq ma’murchiligini modernizatsiya qilish, raqamli 
texnologiyalarni joriy etish hamda soliq boshqaruvining riskka asoslangan mexanizmlarini rivojlantirish 
bo‘yicha keng ko‘lamli islohotlar amalga oshirilmoqda. Xususan, sun’iy intellekt, katta hajmdagi ma’lumotlar 
(Big Data), blokcheyn texnologiyalari va elektron xizmatlardan foydalanish orqali soliq ma’murchiligi tizimining 
samaradorligini oshirish bo‘yicha xalqaro tajribalar shakllanmoqda. Mazkur yondashuvlar soliq organlari va 
tadbirkorlik subyektlari o‘rtasidagi o‘zaro munosabatlarning shaffofligi, tezkorligi va ishonchliligini sezilarli 
darajada oshirish imkonini bermoqda.

O‘zbekiston Respublikasida ham tadbirkorlik faoliyatini rivojlantirish va soliq tizimini takomillashtirish 
bo‘yicha izchil institutsional islohotlar olib borilmoqda. Xususan, soliq tizimini liberallashtirish, tadbirkorlik 
subyektlari uchun ma’muriy yuklamalarni qisqartirish, elektron xizmatlar ko‘lamini kengaytirish hamda soliq 
organlari faoliyatini raqamlashtirishga alohida e’tibor qaratilmoqda. Davlat soliq qo‘mitasining axborot tizimlari 
modernizatsiya qilinib, elektron hisob-fakturalar, onlayn nazorat-kassa mashinalari, elektron deklaratsiya va 
masofaviy monitoring tizimlari joriy etildi. Shuningdek, Jahon banki ko‘magida amalga oshirilayotgan “Tax 
Administration Reform Project” loyihasi doirasida soliq ma’murchiligi jarayonlarini avtomatlashtirish, inson 
omilini minimallashtirish, risklarni baholash tizimini takomillashtirish va ixtiyoriy soliq to‘lov intizomini kuchaytirish 
bo‘yicha muhim chora-tadbirlar amalga oshirilmoqda [1].

Biroq amalga oshirilayotgan islohotlarga qaramasdan, tadbirkorlik subyektlarining barqaror faoliyat 
yuritishiga ta’sir etayotgan ayrim ayrim takomillashtirishni talab qiluvchi masalalar mavjud. Jumladan, ayrim 
soliq tartib-taomillarining murakkabligi, normativ-huquqiy bazaning tez-tez o‘zgarib turishi, raqamli savodxonlik 
darajasidagi tafovutlar, soliq xavflarini boshqarish tizimining yetarlicha rivojlanmaganligi hamda tadbirkorlarga 
ko‘rsatilayotgan maslahat xizmatlarining cheklanganligi ushbu sohada dolzarb muammolar sifatida namoyon 
bo‘lmoqda. Mazkur holatlar tadbirkorlik subyektlarining operatsion xarajatlarini oshirib, ularning moliyaviy 
barqarorligi va raqobatbardoshligiga muayyan darajada ta’sir ko‘rsatmoqda.

M A V Z U G A  O I D  A D A B I Y O T L A R  S H A R H I
Mazkur muammolarning ilmiy va amaliy jihatlari ko‘plab xorijiy hamda mahalliy olimlar tomonidan 

o‘rganilgan. Xususan, amerikalik iqtisodchilar Richard Bird va Eric Zolt soliq ma’murchiligini davlat va biznes 
o‘rtasidagi institutsional hamkorlikning muhim elementi sifatida talqin qilib, samarali soliq boshqaruvi iqtisodiy 
o‘sish, investitsion jozibadorlik va tadbirkorlik faolligining asosiy determinantlaridan biri ekanligini asoslab 
berganlar [2]. Ularning fikricha, soliq ma’murchiligidagi shaffoflik va samaradorlik soliq to‘lovchilarning ixtiyoriy 
rioya etish darajasini oshiradi hamda fiskal barqarorlikni mustahkamlaydi.

Britaniyalik olim Christopher Heady tomonidan olib borilgan tadqiqotlarda soliqqa tortish tizimining soddaligi 
va barqarorligi kichik biznes subyektlarining uzoq muddatli rivojlanishida muhim omil sifatida e’tirof etilgan 
[3]. Olimning ta’kidlashicha, murakkab soliq tizimi tranzaksion xarajatlarning ortishiga, tadbirkorlik faolligining 
pasayishiga va norasmiy iqtisodiyotning kengayishiga olib keladi.

Rossiyalik iqtisodchi Lidiya Goncharenko soliq ma’murchiligini davlat moliyaviy nazoratining ajralmas 
qismi sifatida baholab, raqamli texnologiyalarni joriy etish hisobiga biznes yuritish xarajatlarini sezilarli darajada 
kamaytirish mumkinligini ilmiy asoslab bergan [4]. Igor Mayburov esa riskka asoslangan soliq nazorati tizimi 

tadbirkorlik subyektlari faoliyatiga ortiqcha aralashuvni kamaytirish, tekshiruvlar samaradorligini oshirish va 
davlat resurslaridan oqilona foydalanish imkonini berishini ta’kidlagan [5].

Mamlakatimiz olimlari tomonidan ham ushbu masala turli jihatlari bilan o‘rganilgan. Jumladan, Q. Yo‘ldoshev 
soliq ma’murchiligini raqamlashtirish yashirin iqtisodiyot hajmini qisqartirishning muhim vositasi ekanligini 
asoslab bergan. A. Vahobov tadbirkorlikni qo‘llab-quvvatlovchi fiskal muhitni iqtisodiy barqarorlikning muhim 
omili sifatida baholagan. Sh. G‘afurov esa elektron platformalar va raqamli texnologiyalarni keng joriy etish 
tadbirkorlarning tranzaksion xarajatlarini kamaytirib, soliq xizmatlari sifatini oshirishini ilmiy jihatdan asoslagan 
[6, 7, 8].

Shu bilan birga, mavjud ilmiy tadqiqotlar tahlili shuni ko‘rsatadiki, soliq ma’murchiligini takomillashtirish 
orqali tadbirkorlik subyektlarining uzoq muddatli barqaror faoliyat yuritishini ta’minlashning institutsional, 
raqamli va riskka asoslangan boshqaruv mexanizmlari yetarli darajada kompleks tarzda tadqiq etilmagan. 
Ayniqsa, O‘zbekiston sharoitida soliq ma’murchiligini tadbirkorlik subyektlarining moliyaviy barqarorligi, iqtisodiy 
xavfsizligi va raqobatbardoshligi bilan o‘zaro bog‘liq holda baholashga qaratilgan ilmiy ishlanmalar yetarli emas.

Shundan kelib chiqib, mazkur tadqiqotning asosiy maqsadi soliq ma’murchiligini takomillashtirish orqali 
tadbirkorlik subyektlarining barqaror faoliyat yuritishini ta’minlashning mavjud muammolarini aniqlash, ularning 
iqtisodiy oqibatlarini baholash hamda zamonaviy raqamli va riskka asoslangan boshqaruv mexanizmlarini joriy 
etish bo‘yicha ilmiy-amaliy taklif va tavsiyalar ishlab chiqishdan iborat [11]. Mazkur tadqiqot natijalari tadbirkorlik 
subyektlarining iqtisodiy xavfsizligini mustahkamlash, soliq ma’murchiligini takomillashtirish va mamlakatning 
barqaror iqtisodiy rivojlanishiga xizmat qiluvchi ilmiy-uslubiy asoslarni rivojlantirishga hissa qo‘shadi.

T A D Q I Q O T  M E T O D O L O G I YA S I
Tadqiqotda tizimli tahlil, qiyosiy tahlil va statistik guruhlash kabi usullardan foydalanilgan. Tadqiqotning 

axborot bazasini O‘zbekiston Respublikasi Milliy statistika qo‘mitasi, Soliq qo‘mitasi, Jahon banki va xalqaro 
tashkilotlarning rasmiy ma’lumotlari tashkil etdi.

T A H L I L  V A  N A T I J A L A R
Mazkur tadqiqot doirasida O‘zbekiston Respublikasida soliq ma’murchiligining bugungi holati, uning 

tadbirkorlik subyektlari faoliyati barqarorligiga ta’siri hamda mavjud institutsional muammolari iqtisodiy-statistik 
ma’lumotlar asosida kompleks tahlil qilindi. Tahlil natijalari shuni ko‘rsatadiki, so‘nggi yillarda mamlakatda soliq 
tizimini modernizatsiya qilish, davlat xizmatlarini raqamlashtirish va tadbirkorlik muhitini yaxshilash borasida 
muhim natijalarga erishilgan bo‘lsa-da, ayrim tizimli muammolar hanuzgacha saqlanib qolmoqda.

Soliq ma’murchiligini takomillashtirish orqali tadbirkorlik subyektlarining iqtisodiy barqarorligini ta’minlash 
masalasi ikki tomonlama xususiyatga ega. Bir tomondan, davlat budjetining daromad bazasini mustahkamlash 
va fiskal intizomni kuchaytirish zarurati mavjud bo‘lsa, ikkinchi tomondan, tadbirkorlik subyektlarining iqtisodiy 
faolligini rag‘batlantirish va ular zimmasidagi ma’muriy yuklamalarni optimallashtirish talab etiladi. Mazkur ikki 
yo‘nalish o‘rtasidagi muvozanatni ta’minlash samarali soliq ma’murchiligining eng muhim vazifalaridan biri 
hisoblanadi.

Tahlillar shuni ko‘rsatadiki, O‘zbekistonda soliq tushumlarining o‘sishi mamlakat iqtisodiyotida amalga 
oshirilayotgan institutsional islohotlarning ijobiy natijasi sifatida namoyon bo‘lmoqda. Xususan, raqamli 
texnologiyalarni joriy etish, elektron xizmatlar sonining ortishi, yashirin iqtisodiyot hajmini qisqartirish hamda 
soliqqa tortish bazasining kengayishi davlat budjeti daromadlarining barqaror o‘sishiga xizmat qilmoqda.

1-jadval
O‘zbekistonda soliq tushumlari dinamikasi1

Ko‘rsatkich 2023-yil 2024-yil O‘sish (%)

Davlat budjeti daromadlari (trln so‘m) 165,9 199,9 20,3

Foyda solig‘i (trln so‘m) 28,4 36,7 29,1

Mol-mulk solig‘i (trln so‘m) 5,1 6,8 33,5

Aylanmadan olinadigan soliq (trln so‘m) 2,4 2,8 17,6

Yer solig‘i (trln so‘m) 6,9 8,2 19,2

1	  Manba: O‘zbekiston Respublikasi Soliq qo‘mitasi ma’lumotlari asosida muallif tomonidan tuzilgan.

1-jadval ma’lumotlari tahlili shuni ko‘rsatadiki, 2024-yilda davlat budjeti daromadlari 199,9 trln so‘mni tashkil 
etib, 2023-yilga nisbatan 20,3 foizga oshgan. Ushbu ko‘rsatkich mamlakat iqtisodiyoti va fiskal boshqaruv 
tizimining barqaror rivojlanayotganligini ko‘rsatadi.

Shuningdek, foyda solig‘i tushumlari 28,4 trln so‘mdan 36,7 trln so‘mga yetib, 29,1 foizga o‘sganligi 
korxonalarning iqtisodiy faolligi va daromadlilik darajasining ortib borayotganligidan dalolat beradi. Mol-mulk 
solig‘ida esa eng yuqori o‘sish sur’ati, ya’ni 33,5 foizli o‘sish qayd etilgan. Bu esa ko‘chmas mulk obyektlarini 
hisobga olish va raqamlashtirish tizimlarining samaradorligi oshib borayotganligini ko‘rsatadi. Biroq soliq 
tushumlarining ortishi har doim ham tadbirkorlik subyektlari faoliyati uchun qulay sharoit yaratilayotganligini 
anglatmaydi. Ayrim hollarda fiskal samaradorlikka erishish maqsadida qo‘llanilayotgan ma’muriy mexanizmlar 
tadbirkorlik subyektlari uchun qo‘shimcha vaqt va moliyaviy xarajatlarni yuzaga keltirishi mumkin. Shu sababli 
soliq tushumlarining o‘sishi bilan bir qatorda ma’muriy yuklamalarni qisqartirish va tadbirkorlarga ko‘rsatilayotgan 
xizmatlar sifatini oshirish ham dolzarb vazifa sifatida qaralishi lozim.

Bundan tashqari, xalqaro tajriba shuni ko‘rsatadiki, zamonaviy soliq ma’murchiligida asosiy e’tibor nazorat 
funksiyasidan ko‘ra xizmat ko‘rsatish funksiyasiga qaratilishi zarur. Chunki tadbirkorlik subyektlari bilan 
hamkorlikka asoslangan boshqaruv tizimi ixtiyoriy soliq intizomini oshirishga xizmat qiladi.

Tadqiqot davomida mamlakat iqtisodiyotida kichik biznesning tutgan o‘rni ham alohida o‘rganildi.

2-jadval
O‘zbekistonda kichik biznesning iqtisodiyotdagi ulushi2

Ko‘rsatkich 2024-yil 2025-yil
Faoliyat yuritayotgan kichik biznes subyektlari (mingta) 1165 1212

YaIMdagi ulushi (%) 51,8 45,6
Eksportdagi ulushi (%) 27,1 46,8
Bandlikdagi ulushi (%) 74,0 74,8

2-jadval ma’lumotlariga ko‘ra, 2025-yilda faoliyat yuritayotgan kichik biznes subyektlari soni 1 million 212 
mingga yetgan bo‘lib, bu ko‘rsatkich 2024-yilga nisbatan sezilarli o‘sishni namoyon etmoqda. Mazkur holat 
mamlakatda tadbirkorlik muhitining rivojlanayotganligini ko‘rsatadi. Ayniqsa, eksportdagi ulushning 27,1 foizdan 
46,8 foizgacha ortishi kichik biznes subyektlarining xalqaro bozorlardagi ishtiroki tobora kengayib borayotganligini 
anglatadi. Bu esa iqtisodiyotning diversifikatsiyalashuvi va tashqi iqtisodiy faoliyatning rivojlanishida muhim 
omil hisoblanadi. Bandlik darajasining 74,8 foizga yetganligi esa kichik biznesning ijtimoiy-iqtisodiy ahamiyati 
naqadar yuqori ekanligini ko‘rsatadi. Chunki mamlakatdagi har to‘rt nafar iqtisodiy faol aholining uch nafari 
aynan ushbu sektor hissasiga to‘g‘ri kelmoqda. Shunga qaramasdan, YaIMdagi ulushning 51,8 foizdan 45,6 
foizgacha pasayganligi alohida e’tibor talab etadi. Bu holat, bir tomondan, yirik sanoat tarmoqlarining rivojlanishi 
bilan izohlansa, ikkinchi tomondan, kichik biznesning ayrim institutsional to‘siqlarga duch kelayotganligini ham 
ko‘rsatishi mumkin.

Mazkur institutsional omillar orasida soliq ma’murchiligidagi mavjud muammolar muhim o‘rin tutadi. 
Xususan, hisobot topshirishning murakkabligi, soliq qonunchiligidagi tez-tez o‘zgarishlar, tadbirkorlarning 
raqamli ko‘nikmalaridagi tafovutlar hamda maslahat xizmatlarining yetarli emasligi tadbirkorlik subyektlari 
barqarorlikka ta’sir etmoqda.

3-jadval
Soliq ma’murchiligidagi asosiy muammolar va ularning tadbirkorlikka ta’siri3

Muammo Ta’sir darajasi Natijasi

Soliq hisobotlarining murakkabligi Yuqori Vaqt xarajatlari ortadi

Tez-tez qonunchilik o‘zgarishi Yuqori Noaniqlik yuzaga keladi

Raqamli savodxonlik darajasidagi tafovutlar O‘rta Elektron xizmatlardan foydalanish 
kamayadi

Soliq risklarini baholash mexanizmlarini yanada 
takomillashtirish zarurati Yuqori Nazorat jarayonlari ko‘payishi mumkin

Konsultativ xizmatlarning yetarli emasligi O‘rta Soliq hisobotlarida xatolarga yo‘l qo‘yish 
ehtimoli ortadi

2	  Manba: Milliy statistika qo‘mitasi ma’lumotlari asosida tuzildi.
3	  Manba: Muallif ishlanmasi.

3-jadval natijalari shuni ko‘rsatadiki, tadbirkorlik subyektlari duch kelayotgan muammolarning aksariyati 
institutsional va tashkiliy xarakterga ega. Ayniqsa, soliq hisobotlarining murakkabligi va normativ-huquqiy 
bazaning tez-tez o‘zgarib turishi tadbirkorlik faoliyatining uzoq muddatli rejalashtirilishiga salbiy ta’sir 
ko‘rsatmoqda.

Raqamli savodxonlik darajasining yetarli emasligi, ayniqsa, hududlarda faoliyat yuritayotgan kichik 
korxonalar uchun muhim e’tibor talab qiluvchi masalalardan biri hisoblanadi. Natijada elektron xizmatlardan 
foydalanish darajasi pasayib, qog‘oz shaklidagi hujjatlar bilan ishlash davom etmoqda.

Bundan tashqari, soliq risklarini baholash tizimining yetarlicha takomillashmaganligi tekshiruvlar sonining 
ortishiga olib keladi. Bu esa tadbirkorlik subyektlarining ishlab chiqarish va xizmat ko‘rsatish faoliyatidan 
vaqtincha chalg‘ishiga sabab bo‘ladi.

Konsultativ xizmatlarning yetarli emasligi esa soliq xatolarining ko‘payishiga, ayrim hollarda esa moliyaviy 
moliyaviy majburiyatlarning yuzaga kelish ehtimolini oshirishi mumkin. Bu esa korxonalarning moliyaviy 
barqarorligiga muayyan ta’sir ko‘rsatmoqda.

Tadqiqot natijalari shuni ko‘rsatadiki, zamonaviy iqtisodiy sharoitda soliq ma’murchiligini takomillashtirish 
tadbirkorlik subyektlarining barqaror rivojlanishining eng muhim institutsional omillaridan biri hisoblanadi.

Jahon banki ekspertlarining fikriga ko‘ra, zamonaviy soliq ma’murchiligi quyidagi uchta asosiy tamoyilga 
asoslanishi lozim:

• xizmat ko‘rsatishga yo‘naltirilgan boshqaruv;
• riskka asoslangan nazorat;
• to‘liq raqamlashtirish.
Mazkur tamoyillar davlat va tadbirkorlik subyektlari o‘rtasidagi munosabatlarning sifat jihatdan yangi 

bosqichga ko‘tarilishiga xizmat qiladi.
Tahlillar shuni ko‘rsatadiki, tadbirkorlik subyektlarining uzoq muddatli barqarorligi quyidagi omillarga 

bevosita bog‘liq hisoblanadi: soliq yukining maqbulligi; hisobot topshirish tartib-taomillarining soddaligi; elektron 
xizmatlarning qulayligi va tezkorligi; soliq qonunchiligining barqarorligi; soliq organlari va biznes vakillari 
o‘rtasidagi institutsional hamkorlikning rivojlanganligi.

Xalqaro tajriba shuni ko‘rsatadiki, elektron hisob-fakturalar, avtomatik deklaratsiya tizimlari, masofaviy 
monitoring va sun’iy intellekt texnologiyalaridan foydalanish soliq ma’murchiligi samaradorligini sezilarli 
darajada oshiradi.

Sun’iy intellekt texnologiyalarining joriy etilishi soliq xavflarini oldindan prognozlash, norasmiy iqtisodiy 
operatsiyalarni aniqlash va resurslardan oqilona foydalanish imkonini beradi. Natijada soliq organlarining 
nazorat faoliyati tanlab yondashuv xususiyatiga ega bo‘lib, barcha tadbirkorlik subyektlariga nisbatan bir xil 
yondashuv o‘rniga risk darajasiga asoslangan yondashuv qo‘llaniladi.

X U L O S A  V A  T A K L I F L A R
Olib borilgan tadqiqot natijalari shuni ko‘rsatadiki, soliq ma’murchiligi tadbirkorlik subyektlarining iqtisodiy 

barqarorligini ta’minlashda strategik ahamiyatga ega bo‘lgan institutsional boshqaruv mexanizmlaridan biri 
hisoblanadi. Mamlakatda amalga oshirilayotgan raqamlashtirish jarayonlari va institutsional islohotlar soliq 
tizimi samaradorligini oshirishga xizmat qilayotgan bo‘lsa-da, mavjud masalalarni bosqichma-bosqich hal etish 
bo‘yicha qo‘shimcha chora-tadbirlarni amalga oshirish zarur.

Tadqiqot natijalari asosida quyidagi ilmiy-amaliy takliflar ishlab chiqildi:
Birinchidan, barcha davlat organlari ma’lumotlarini integratsiyalashgan holda “Yagona tadbirkor profili” 

platformasini yaratish zarur. Ikkinchidan, risk indeksiga asoslangan soliq monitoringi tizimini joriy etish 
maqsadga muvofiq hisoblanadi. Uchinchidan, sun’iy intellekt asosida soliq xavflarini prognozlash tizimini ishlab 
chiqish lozim. To‘rtinchidan, kichik biznes subyektlari uchun avtomatik deklaratsiya tizimini joriy etish maqsadga 
muvofiqdir. Beshinchidan, professional soliq maslahatchilari institutini rivojlantirish zarur. Oltinchidan, normativ-
huquqiy hujjatlarning barqarorligini ta’minlash va ularning oldindan muhokama qilinishi amaliyotini kengaytirish 
lozim.

Mazkur takliflarning amaliyotga joriy etilishi tadbirkorlik subyektlarining iqtisodiy xavfsizligini 
mustahkamlashga, ularning raqobatbardoshligini oshirishga va mamlakat iqtisodiyotining barqaror rivojlanishiga 
xizmat qiladi.

Tahlillar natijasida aniqlanishicha, tadbirkorlik subyektlarining barqaror faoliyat yuritishiga salbiy ta’sir 
ko‘rsatayotgan asosiy omillar qatoriga soliq hisobotlarining murakkabligi, qonunchilikdagi tez-tez o‘zgarishlar, 
raqamli savodxonlik darajasining yetarli emasligi, risklarni boshqarish mexanizmlarini yanada rivojlantirish 
zarurati va maslahat xizmatlarining cheklanganligi kiradi.

Kelgusida riskka asoslangan boshqaruv tizimi, sun’iy intellekt texnologiyalari, katta ma’lumotlar bazasi, 
avtomatlashtirilgan deklaratsiya tizimlari va integratsiyalashgan raqamli platformalarni keng joriy etish orqali 
tadbirkorlik subyektlarining iqtisodiy xavfsizligi, moliyaviy barqarorligi va raqobatbardoshligini sezilarli darajada 
oshirish mumkin.

Mazkur tadqiqot natijalari soliq ma’murchiligini takomillashtirish bo‘yicha davlat siyosatini shakllantirish, 
tadbirkorlik subyektlarini qo‘llab-quvvatlash mexanizmlarini rivojlantirish hamda mamlakatning uzoq muddatli 
barqaror iqtisodiy o‘sishini ta’minlashga qaratilgan ilmiy-uslubiy yondashuvlarni takomillashtirish uchun muhim 
nazariy va amaliy ahamiyat kasb etadi.

